
УЎК 633.11:631.5  
ТОШКЕНТ ВИЛОЯТИ ШАРОИТИДА КУНГАБОҚАР (HELIANTHUS ANNUUS L.) 

ЎСИМЛИГИ НАМУНАЛАРИНИНГ БАЪЗИ МОРФО-ФИЗИОЛОГИК КЎРСАТКИЧЛАРИ 
О.Х.Омонов, ўқитувчи, Чирчиқ давлат педагогика университети, Чирчиқ 
Б.Х.Аманов, ўқитувчи, Чирчиқ давлат педагогика университети, Чирчиқ 

 
Аннотация. Ушбу мақолада Тошкент вилояти шароитида екилган Helianthus annuus L. 

хорижий намуналари тўғрисида маълумотлар келтирилган ва ўсимликнинг морфо-
физиологик хусусиятлари, барглар сони, барг юзаси, баргнинг сувни сингдириш қобилияти, 
баргларнинг сув сақловчи хусусиятлари ва барг хлорофилл. Тошкент вилоятининг дала 
шароитида ҳарактерланган кунгабоқар навлари ва намуналарининг айрим морфофизиологик 
кўрсаткичлари хорижий 9859-АҚШ ва 30835-Туркия ҳамда маҳаллий Жаҳонгир навларига 
қараганда яхшироқ, кунгабоқар селекциясида морфофизиологик кўрсаткичларнинг ижобий 
донори бўлиши мумкин. 

Калит сўзлар: кунгабоқар, барг, хлорофилл, каротиноид, морфология, физиология, нав, 
генотип. 

Аннотация. В данной статьи было представленно данные о высажены зарубежные 
образцы Helianthus annuus L. в условиях Ташкентской области и было проанализированы 
морфо-физиологические характеристики у растение как количество листьев, листовая 
поверхность, водопоглощение листьев, водоудерживающие свойства листьев и хлорофилл 
листьев. Характеризовалось в полевых условиях Ташкентской области некоторые 
морфофизиологические показатели сортов и образцов подсолнечника лучше зарубежных 
образцов 9859-США и 30835-Турция и местного сорта Джахангир,  могут быть 
положительным донором морфофизиологических показателей для селекции подсолнечника. 

Ключевые слова: подсолнечник, лист, хлорофилл, каротиноид, морфология, физиология, 
сорт, генотип. 

Abstract. This article presented data on foreign samples of Helianthus annuus L. planted in the 
conditions of the Tashkent region and analyzed the morpho-physiological characteristics of the plant 
as the number of leaves, leaf surface, leaf water absorption, water-retaining properties of leaves and 
leaf chlorophyll. Characterized in the field conditions of the Tashkent region, some 
morphophysiological indicators of sunflower varieties and samples are better than foreign samples 
9859-USA and 30835-Turkey and the local variety Jahangir, can be a positive donor of 
morphophysiological indicators for sunflower breeding. 

Keywords: sunflower, leaf, chlorophyll, carotenoid, morphology, physiology, variety, genotype. 
 

Кириш. Дунёда аҳоли сони ортиб бораётгани туфайли озиқ-овқат маҳсулотларига 
бўлган талаб ҳам кучайиб бормоқда. Ер юзи аҳолиси 2018 йилда 7,4 миллиард бўлган бўлса, 
2050 йилга бориб 9,7 миллиардга етиши башорат қилинмоқда. Ҳозирги вақтда дунё бўйича 
800 миллион одам доимий очликдан ҳамда 2 миллиард одам микроэлементлар 
етишмаслигидан азият чекади. Шундан келиб чиққан ҳолда, ХХI асрда очлик ва тўйиб 
овқатланмаслик ҳолатларини енгиш, озиқ-овқат миқдорини кўпайтириш, хавфсиз, сифатли, 
фойдали озиқ-овқат ишлаб чиқаришни ошириш зарур. Шу сабабли, ҳосилдор, қишлоқ 
хўжалик касаллик ва зараркунандаларига чидамли янги навларни яратиш инсоният олдида 
турган асосий муаммолардан бири ҳисобланади [3].  

Кунгабоқар (Helianthus annuus L.) – мураккабгулдошлар оиласига мансуб бўлиб, аҳоли 
истеъмол қиладиган асосий мойли экинлардан бири ҳисобланади. Shuangshuang Guo  ва 
бошқалар [20] таъкидлашича, кунгабоқар ер юзида кенг тарқалган экин ҳисобланиб, озуқавий 
ва биологик фаол моддаларга бой. Кунгабоқар экинини озиқ-овқат сифатида бир қанча 
соҳаларда фойдаланиш мумкунлиги ҳақида илмий далиллар келтирилган. 

Республикамизнинг турли тупроқ-иқлим минтақалари учун кунгабоқарнинг тезпишар, 
мойдорлиги юқори ва маҳсулдор навлар яратиш ҳамда уруғчиликни яхшилаш бўйича кенг 
қамровли чора-тадбирлар амалга оширилмоқда. Ҳозирги кунда, кунгабоқар селекциясида 
морфо-физиологик кўрсаткичларини таҳлил қилган ҳолда ирсий белгилари турғун ва сифат 

кўрсаткичи саноат талабларига мос бўлган навларни яратиш муҳим. Кунгабоқар ўсимлигини 
илмий тадқиқотларда фойдаланиш, жумладан, ўсимлик баргида сув алмашинуви ва 
хлорофилл миқдори ҳамда морфо-хўжалик белгиларини ўрганиш асосида  турли иқлим 
шароитларига мос янги навлар яратиш лозим [1]. 

Яшил ўсимликлар органик моддалар тўплаш ва табиатга молекуляр кислород ажратиш 
хусусиятига эга. Бу жарён эса ўсимликнинг фотосинтетик фаолияти билан чамбарчас боғлиқ. 
Фотосинтез муҳим физиологик жараён бўлиб, ўсимликни ўсиши, ривожланиши, 
ҳосилдорлиги ва ҳосил сифатини белгилайди [9, 14]. 

Ўсимликни ҳаёти сув билан боғлиқ бўлиб, сув етарли бўлгандагина организмда 
борадиган барча физиологик ва биокимёвий жараёнлар маълум изчилликда давом этади. 
Ўсимлик ҳужайраларидаги сув миқдори 70 - 80% ва айримларида эса 95% га етади. Сув ҳаётий 
жараёнлар учун зарур омил ҳисобланиб, барча физиологик-биокимёвий жараёнларда 
қатнашади. Ўсимлик уруғи таркибида маълум миқдорда сув бўлади ва муайян сувни шимиб 
олгандан сўнг унади, унинг ўсиши ва ривожланиши ҳам етарли намлик бўлганида амалга 
ошади [3, 6, 14].  

Турли тупроқ-иқлим шароитига мос навларни танлаш ва агротехник тадбирлар   тўғри 
йўлга қўйилганда ўсимлик энг юқори қуруқ масса тўплаши мумкин [5, 17]. 

Фотосинтез кислород ҳосил қилиш билан бирга ҳосилдорликни оширишда ҳам муҳим 
ўрин тутади. Шунинг учун инсон қуёш энергияси ва агротехник тадбирлар ёрдамида 
далаларда сунъий биоценоз ҳосил қилиб ўзини озиқ моддалар билан таъминлайди ва шу 
орқали ҳосилдорликни оширишга ҳаракат қилади [2, 16]. 

В.В.Кузнецов, Г.А.Дмитриева [7] олиб борган илмий изланишларида, фотосинтез 
жараёнида хлорофилл “а” ва “б” асосий пигментлар ҳисоблансада, каротиноидлар деб 
аталувчи сариқ, тўқ сариқ, қизил рангдаги пигментлар мавужудлиги ҳамда бир қанча муҳим 
физиологик функцияларда иштирок этишини таъкидлашган. Булардан энг муҳими ўсимликни 
ноқулай омиллар таъсиридан ҳимоя қилади. Шунингдек, каротиноидлар тўлқин узунлиги 
қисқа бўлган нурларни қабул қилиб, хлорофилларга етказиб, фотосинтез жараёнида иштирок 
этади. Ўсимликларда xлорофиллар билан биргаликда учрайдиган бу пигментлар барча 
ўсимликларни xлоропластларида мавжуд. Ҳатто ўсимликларнинг яшил бўлмаган 
қисмларидаги xлоропластларнинг ҳам таркибига киради. 

B.S.Avutkhonov ва бошқалар [18] ўсимлик баргида учрайдиган пигментлар фотосинтез 
жараёнида муҳим ўрин тутишини таъкидлашган. Шу боисдан республикамизда интродукция 
қилинаётган кўпгина ўсимликларни баргидаги пигментлар миқдори навларнинг биологик 
хусусиятларига боғлиқ равишда вегетация давомида ўзгариб бориши кузатилган. 

Francesco Gai et al. [19] Helianthus annuus L. ўсимлигида антиоксидант фаоллиги 
фарқларини баҳолаган. Кунгабоқар экстрактининг фенолик профили ўсимлик ўсишини беш 
фазада йиғиб олган намуналарда таҳлил қилишган. Aнтиоксидантни аниқлаш учун инвитро 
таҳлиллари қўлланилган.Бундан ташқари, Fe ни камайтирадиган антиоксидант қобилияти 
(ФРAП) ва б-каротин ва линолеик кислота эмулциясини оксидланиш қобилияти каби 
кўрсаткичлар таҳлил қилинган. Кунгабоқарни ўрта гуллаш даврида фенол миқдори энг юқори 
бўлиши кузатилган. Фенол миқдори ва антиоксидант фаоллик ўртасида сезиларли корреляция 
топилмаган. 

Тадқиқотнинг мақсади: Helianthus annuus L. турига мансуб маҳаллий ва хорижий 
намуналарини дала Тошкент вилояти дала шароитида морфо-физиологик белгиларини қиёсий 
таҳлил қилишдан иборат. 

Тадқиқот объекти ва услуби. Илмий изланишлар Тошкент вилояти Чирчиқ давлат 
педагогика институти Генетика ва эволюцион биология кафедрасида олиб борилган. 
Helianthus annuus L. турига мансуб маҳаллий ва хорижий намуналаридан фойдаланилган.  

Тажрибада қуйидаги кузатишлар, яъни, биометрик ўлчовлар ва таҳлиллар ўтказилган. 
Жумладан, барг сатҳи Н.Н.Третьяков ва бошқ. [12], фотосинтез соф маҳсулдорлиги 
А.А.Ничипорович ва бошқалар [10, 11] усулида аниқланди. Қуруқ модда миқдори - қуритиш 
шкафида доимий массагача қуритиш орқали Н.Н.Третьяков, Т.В.Карнаухова, Л.А. Паничкин 

[12] усулида аниқланди. Баргдаги пигментлар миқдори В.Ф.Гавриленко, М.Е.Ладыгина, 
Л.М.Хандобина (1975) усули ва СФ-26 дан фойдаланиб, Wettstein (1957) нинг 96% спирт 
эритмасида хлорофиллар ва каротиноидлар миқдори [13, 15] ҳисобланди. Фенологик 
кузатишлар, биометрик ўлчовлар қишлоқ хўжалик экинларини нав синаш бўйича давлат 
инспекциясининг [8] услуби ҳамда Бейдеман [4] усулидан фойдаланилди. 

Тадқиқот натижалари. Ўсимлик барги энг муҳим физиологик жараёнлар - фотосинтез 
ва сув алмашинуви ҳусусиятлари ҳисобланади. Ўсимликни фотосинтетик фаолияти барг 
сатҳининг қулай ўлчамларда шаклланиши ва уларнинг ишлаш давомийлиги билан боғлиқ. 
Қишлоқ хўжалик экинларидан юқори ҳосил олиш учун уларнинг ривожланиш фазаларида 
мақбул ўлчамларда барг сатҳи шаклланиши лозим [7]. 

Қишлоқ хўжалик экинларининг оптимал барг юзаси ҳақида аниқ фикрлар йўқ. 
А.А.Ничипорович барг юзаси 50 минг м2/га ни ташкил қилиш керак деб ҳисоблайди [11]. 

Дала тажрибаларида кунгабоқарни маҳаллий ва хорижий нав намуналарида барг сони 
ҳамда барг сатҳи кўрсаткичлари ўрганилди. Олинган маълумотлар 1-диаграммада 
келтирилган. Helianthus annuus L.  турига мансуб маҳаллий ва хорижий намуналарида барг 
сони таҳлил қилинганда яхши кўрсаткич “9848-Россия” намунасида ўртача 19,71 дона барг 
борлиги аниқланган бўлса, бироз кам кўрсаткич  “9843-Туркия”, “30837-Австралия” 
намуналарида барглар сони бир хил ўртача 17,54 дона натижасини қайд этди. 1-диаграммада 
қолган намуналарда барг сони бўйича яқин кўрсаткич намоён бўлганлигини кўришимиз 
мумкин. 

Олинган маълумотларнинг таҳлили шуни кўрсатадики, барг сатҳи нафақат танлаб 
олинган намунани биологик хусусиятига боғлиқ. Барг сатҳи маҳаллий ва хорижий 
намуналарида фарқ камроқ бўлиши кузатилди. 70 кунлик кунгабоқар намуналарида барг сатҳи 
43,15-68,51 см2 ни ташкил этди. Энг катта барг сатҳи “9843-Туркия” намунасида 68,51 см2 қайд 
этилган бўлса, энг паст кўрсаткич “9848-Россия” намунасида 43,15 см2 аниқланди. 1-
диаграммада қолган намуналарда аналог кўрсаткичлар келтирилган. 

 
1-расм. Кунгабоқар нав ва намуналарида барглар сони ва барг сатҳи кўрсаткичи (см2/туп). 

Умуман Тошкент вилояти шароитида кунгабоқарни маҳаллий ва хорижий 
намуналарининг барг сони ва барг сатҳи турли даражада бўлиши аниқланди. “9848-Россия” 
намунасида барглар сони ва барг сатҳи кўрсаткичи паст бўлиши кузатилди. 

Ўсимлик ҳаётида сув фотосинтез, нафас олиш, минерал озиқланиш, ўсимлик танасининг 
тургор ҳолати ва моддалар транспорти каби жараёнларда бевосита иштирок этади. Сув 
ўсимлик танаси ҳароратини мўътадиллаштиради. Ўсимлик организмида содир бўладиган 
барча ҳаётий жараёнларни жадаллиги уларнинг сув билан таъминланганлик даражасига 
боғлиқ бўлади [6]. 

Ўсимлик тўқималарда сув миқдорининг камайиши пояда кечадиган асосий физиологик-
биокимёвий жараёнларнинг сустлашишига олиб келади, бунинг натижасида ўсимликни 
ўсиши ва ривожланиши сустлашишига олиб келади [14]. 

2-расм. Кунгабоқар нав ва намуналарида баргларни сув ушлаш ва сув ютиш хусусияти кўрсаткичи 

Тажрибада сув ютиш хусусияти ўрганилганда, энг юқори кўрсаткич 9848-Россия ва 
Жахонгир нав намунасида (мос равишда 91,04 % ва 86,91 %) қайт этса, энг паст кўрсаткич 
9843-Туркия намунасида 77,77% аниқланди. Сув ушлаш хусусияти бўйича энг юқори 
кўрсаткич 9848-Россия ва Жахонгир нав намунасида (мос равишда 39,55 % ва 40,80 %) бўлса, 
энг паст кўрсаткич 30837- Австралия намунасида 30,57 % да аниқланди. Тажриба шуни 
кўрсатдики, кунгабоқар ўсимлигида сув ушлаш хусусияти юқори бўлса, сув ютиш хусусияти 
ҳам юқори кўрсаткичда бўлиши мумкин экан, лекин 9843-Туркия ва 30835-Автралия 
намуналарда тескари эканлиги ҳолатда эканлиги аниқланди. 

Маълумки, хлорофилл фотосинтез фотокимёвий реакциясини амалга оширади. Шунинг 
учун барглардаги хлорофил миқдори қуёш нурини ўзлаштириш интенсивлигига таъсир 
қилади. Ўсимлик турларининг хос хусусиятига ва ташқи муҳит омиллари таъсирига кўра 
баргда хлорофилл миқдори турлича бўлади. 

Тажриба маълумотларининг таҳлили шуни кўрсатдики, умумий хлорофилл миқдори энг 
юқори кўрсаткич 30835-Туркия ва 30837-Австралия намуналарида (мос равишда 27,58 мг/г ва 
27,52 мг/г) кузатилган бўлса, энг паст кўрсаткич 9853-Россия намунасида 19,14 % мг/г 
аниқланди. Каротиноид миқдори бўйича энг паст кўрсаткич 30837 Австралия намунасида 1,6 
мг/г қайд этилган бўлса, энг юқори кўрсаткич 33673-Франция ва 30385-Туркия намуналарида 
( мос равишда 4,5 мг/г ва 4,2 мг/г) бўлди. Умумий хлорофилл ва каротиноид миқдори 
кунгабоқор нав намуналари генотипига боғлиқ ҳолда турлича бўлиши кузатилди. 

 
3-расм. Кунгабоқар нав ва намуналарида умумий хлорофилл ва каротиноид кўрсаткичлари 

Тажрибада кунгабоқар ўсимлиги намуналари баргларида хлорофилл а ва б миқдори 
ўрганилганда, энг юқори кўрсаткичлар хлорофилл а да 30835-Туркия ва 33853-Франция 
намуналарида (мос равишда 19,71мг/г ва 19,70 мг/г) бўлса, энг паст кўрсаткичларда Жахонгир 
ва 9848-Россия нав намуналарида (мос равишда 14,24 мг/г ва 14,40 мг/г) бўлди. Хлорофилл а 
ва б миқдори эса энг паст кўрсаткич 9853-Россия ва 9848-Россия намуналарида (мос равишда 
5,74 мг/г ва 5,87 мг/г) кузатилган бўлса, энг юқори кўрсаткич 9859- АҚШ ва 30837-Австралия 
намуналарида (мос равишда 8,47 мг/г ва 8,28 мг/г) аниқланди. Тажрибадан умумий хулоса 
қилиш мумкинки, кунгабоқар баргида хлорофилл а миқдори кўп бўлса, хлорофилл б миқдори 
ҳам кўпрок эканлиги қайд этилди. Агар кунгабоқар ўсимлиги баргларида кам миқдорда 
хлорофилл а бўлса, хлорофилл б миқдори ҳам кам миқдорда бўлиши кузатилди. 

Хулоса. Олиб борилган тадқиқот натижалир шуни кўрсатдики, Тошкент вилояти 
кунгабоқар нав ва намуналарини морфо-физиологик кўрсаткичлари таҳлил қилинганда 
маҳаллий Жаҳонгир навига нисбатан хорижий 9859-АҚШ ва 30835-Туркия намуналари 
кунгабоқар селекциясида морфо-физиологик белгилари бўйича ижобий донор бўлиши 
мумкин. 

